
గ్రతునిష్ఠ నొకఁడు పశు వై, యితని రక్షింపవలయు నెంతయుఁ గరుణన్.

	క.	
పురుషులు దనయులఁ బడయుట, పరలోకముకొఱకుఁ గాదె పరఁగన్ మీ రీ

శరణార్థి నితనిఁ గాచుట, పరలోకము నిదియె నాకుఁ బరమపదంబున్.

	వ.	
అదియునుం గాక యితని రక్షించుట బంధుహితంబును శరణాగతరక్షణంబును

యజ్ఞపాలనఫలంబు నగ్నిసంతర్పణంబును దేవతాతుష్టికార్యంబు నగు నావచనం

బు లాచరించుటయ మీ కతిధర్మం బనిన వార లనుమతింపక యాజనకునితోడ.

	క.	
తనసుతులఁ జంపి యన్యుల, తనయుల రక్షింప నాత్మఁ దలఁతురె యెటు నే

రనివార లైనఁ గావున, జనకుఁడ నైన నగు వినుము చన వీమాటల్.

	వ.	
అని పలికి వార లనుమతింప కునికి యెఱింగి.

	క.	
కడు నలిగి శునకమాంసము, నుడుగక వేయేండ్లు దినుచు నురుదుఃఖములం

బడుఁ డని శపించి మఱి కృప, యడర శునశ్శేఫుఁ బిలిచి యాతనితోడన్.

	చ.	
జయముగ రెండుమంత్రములు సమ్మతి నిచ్చెద వాని నెంతయున్

నియతి జపింపు సేమ మగు నీకు నృపాలకుఁడున్ నిజాధ్వరా

వ్యయఫల మొందు నంచు ముని యావరమంత్రము లిచ్చె నంత వే

ప్రియమున నేఁగె రాజు నట రేయి సనన్ మఱునాఁడు వేడుకన్.

	క.	
క్రతువాటమునకుఁ జన నా, యతిసుతు యూపమునఁ గట్టి యాతనిమే నం

చితరక్తగంధమాల్యా, న్వితముగఁ బశుపూజ సేసి విశసించునెడన్.

	మ.	
అరుదారం జలియింప కమ్మునిసుతుం డామంత్రముల్ రెండు సు

స్థిరనిష్ఠ జపియింపఁగా నచటికిన్ దేవేంద్రుఁ డేతెంచి యా

ధరణీపాలు విశిష్టయజ్ఞఫల ముద్యత్ప్రీతితో నిచ్చి యా

దర మార మునిపుత్రుఁ గాచి చనె నాత్మస్థానముం జేరఁగన్.

	శా.	
అంతం గౌశికుఁ డెంతయుం దపము నిండారంగ వేయేం డ్లతి

క్షాంతిం జేయఁగ బ్రహ్మయున్ సురలు నిచ్చన్ వచ్చి నీ విశ్రుత

స్వాంతం బైనతపంబుచేత ఋషి వై తం చాడి నా రేఁగఁగా

సంతోషింపక యాతఁ డుగ్రతప మానన్ వెండియుం జేయఁగన్.

	మ.	
కరికుంభస్తనభార మున్నతతటిత్కల్పప్రియాకారమున్

హరినీలోపలవేణియుం బ్రథితదీవ్యచ్ఛ్రోణియుం బద్మభా

స్వరరూపాస్యవికాసమున్ శరదుదంచచ్చంద్రికాహాసముం

బరఁగన్ మేనక వచ్చి యచ్చటఁ జరింపం జూచి మోహాంధుఁ డై.

	మ.	
సుదతీ యుల్లము దూఱుతూపుల మనోజుం డేయుచున్నాఁడు స

మ్మద మారన్ రతికేళి సల్పు మని యమ్మత్స్యాక్షితో వేడుకం

బదివర్షంబులు క్రీడ సల్పి మదిలో భావించి విజ్ఞాని యై

త్రిదశుల్ నాతప మీనిమిత్తమున వారింపంగ నీయచ్చరన్.

		 ఈ పేజీలో చివరి మార్పు 28 మార్చి 2024న 22:04కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

